
 

  

  

  

Nóta Faisnéise TC 0011/2022 

 

Chuig: Boird Bhainistíochta, Príomhoidí agus Foireann Teagaisc 
Iar-Bhunscoileanna, Scoileanna Speisialta agus Príomhoifigigh 

Bhoird Oideachais agus Oiliúna 
 
 

Nóta Faisnéise 
Nuashonruithe ar chur i bhfeidhm an Chreata don tSraith 

Shóisearach go háirithe don scoilbhliain 2022/23. Le léamh i 
gcomhar le Ciorclán 0059/2021. 

 

 
Cuspóir an nóta seo 
 
Tagann an nóta faisnéise seo, atá le léamh i gcomhar le Ciorclán 0059/2021, 
Socruithe le haghaidh Cur Chun Feidhme an Chreata don tSraith Shóisearach 
le tagairt ar leith don scoilbhliain 2021/22, in ionad gnéithe den chiorclán sin 
agus leagtar amach nuashonruithe i gcur i bhfeidhm na Sraithe Sóisearaí don 
scoilbhliain 2022/23. 

Iarrtar ar Bhoird Bhainistíochta, ar Phríomhoidí iar-bhunscoileanna, scoileanna 
speisialta, agus Príomhfheidhmeannaigh (PF) gach Bord Oideachais agus 
Oiliúna (BOO) a chinntiú go gcuirtear gach múinteoir ar an eolas láithreach 
faoin nóta faisnéise seo. Ina theannta sin, iarrtar ar Bhoird Bhainistíochta a 
chinntiú go gcuirtear tuismitheoirí/caomhnóirí agus scoláirí ar an eolas faoi na 
gnéithe ábhartha den nóta seo. 

 
Nuashonruithe Curaclaim 
 
 Caithfidh scoileanna clár 400 uair an chloig Folláine a chur ar fáil do scoláirí 

atá ag tosú sa chéad bhliain i mí Mheán Fómhair 2022. Tá sé mar aidhm ag 
CNCM Treoirlínte na Sraithe Sóisearaí don Fholláine (2021) tacú le 
scoileanna clár Folláine comhleanúnach a phleanáil agus a fhorbairt a 
thógann ar na tuiscintí, na cleachtais agus an curaclaim don Fholláine atá 
cheana féin i scoileanna.  

 Meabhraítear do scoileanna, agus a gclár Folláine á phleanáil acu, gur chóir 
gan úsáid a bhaint as siollabais an Teastais Shóisearaigh don OSPS agus 
don OSSP ó Mheán Fómhair 2022 ar aghaidh. Tá tuilleadh eolais faoi seo 
ar fáil i gcuid 2.4 de Ciorclán 0059/2021. 

 Mar aon leis na cláir staidéir don Chorpoideachas, OSPS agus OSSP, 
féadfaidh scoileanna réimsí eile a chur san áireamh nuair a bhíonn soláthar 
á dhéanamh acu don Fholláine, le samplaí leagtha amach in CNCM 

Treoirlínte na Sraithe Sóisearaí don Fholláine. Tá tuilleadh eolais ar fáil i 
gCuid 2.6 de Ciorclán 0059/2021. 

 Tá clár Corpoideachais 135 uair an chloig tugtha chun críche ag an CNCM a 
chuirfear i bhfeidhm i scoileanna i mí Mheán Fómhair 2023. Tá tuilleadh 
eolais faoi seo ar fáil i gCuid 2.4 de Ciorclán 0059/2021. 

 Níl sé inghlactha acmhainní nó ábhair atá á dtáirgeadh nó á maoiniú ag 
tionscal an alcóil a úsáid le haghaidh oideachais agus feasachta ar alcól i 
scoileanna, ná ní cóir do mhúinteoirí freastal, ina gcáil ghairmiúil, ar oiliúint 
ghaolmhar a d’fhéadfadh eagraíochtaí atá maoinithe ag tionscal an alcóil a 
chur ar fáil. Eisíodh comhfhreagras ina leith seo chuig Príomhoidí ar 9 
Nollaig 2022. 

 

Nuashonruithe Measúnaithe 
 
 Rinneadh leasuithe ar shocruithe measúnaithe don bhliain acadúil 

2022/2023 agus foilsíodh iad i mí Mheán Fómhair 2022 sa doiciméad 

Socruithe Measúnaithe do Scrúduithe na Sraithe Sóisearaí agus na 

hArdteistiméireachta 2023 

 Rinneadh leasuithe ar shocruithe na Measúnuithe Rangbhunaithe 

(MRBanna) agus foilsíodh iad i Socruithe leasaithe do chomhlánú na 

Measúnuithe Rangbhunaithe (MRBanna) do scoláirí sa tríú bliain agus sa 

dara bliain i 2022/2023 

 Ní bheidh ar scoláirí na 3ú bliana sa scoilbhliain 2022/23 Tascanna 

Measúnaithe (TManna) a dhéanamh sna hábhair ábhartha.  

 
Uaireanta Acmhainní Bainistíochta 
 

 I bhfianaise na n-impleachtaí a bhaineann le tabhairt isteach an Creat don 
tSraith Shóisearach 2015 do cheannairí scoile, rinneadh uaireanta breise a 
leithdháileadh ar scoileanna (trí ionadaíocht) le héifeacht ó 2016 ar bhonn 
eatramhach go dtí go n-athbhunófaí na poist cheannaireachta i scoileanna, 
chun cuidiú leis an obair bhreise seo a éascú.  

 Faigheann scoileanna na hacmhainní breise seo ar an dtuiscint go bhfuil 
rochtain ag a scoláirí sa tSraith Shóisearach ar chleachtais teagaisc, 
foghlama agus mheasúnaithe, lena n-áirítear cruinnithe Ábhar, Foghlama 
agus Athbhreithnithe (SLAR), i gcomhréir leis an Creat don tSraith 
Shóisearach 2015 agus na sonraíochtaí gaolmhara atá deartha ag an 
CNCM agus faofa ag an Aire, lena n-áirítear na socruithe measúnaithe go 
léir atá leagtha amach i gciorcláin na Sraithe Sóisearaí. 

 Cé go raibh na huaireanta acmhainní bainistíochta seo le dul in éag ag 
deireadh na scoilbhliana 2021/22, chinn an Roinn, ar bhonn eatramhach, 
leanúint le leithdháileadh na n-uaireanta seo faoin tsamhail leithdháilte 
céanna don scoilbhliain 2022/23.  

 Mar sin féin, mar atá leagtha amach sa litir do Phríomhoidí a cuireadh chuig 
scoileanna an 1 Meitheamh 2022 ina meabhraítear na socruithe agus na 
tascanna atá de dhíth chun Próifílí Gnóthachtála na Sraithe Sóisearaí 
(PGSSanna) a uaslódáil agus a chomhlánú, tá monatóireacht ghníomhach á 
dhéanamh ag an Roinn Oideachais ar uaslódáil na measúnuithe MRB 
críochnaithe chuig an PPOD le hiad a bheith i PGSSanna na scoláirí.  

 Tá cuntas ríomhphoist tiomnaithe bunaithe ag an Roinn 
CBAUPLOADS@education.gov.ie chun deis a thabhairt do Phríomhoidí an 
Roinn a chur ar an eolas faoi shaincheisteanna ar leith ina scoil a bhaineann 
leis na measúnuithe MRB a thabhairt chun críche don uaslódáil ar an 
PPOD. 

 Tá tuilleadh eolais ar Uaireanta Acmhainne Bainistíochta ar fáil i gcuid 4.5 
de Ciorclán 0059/2021. 

 

Nuashonraithe Tuairiscithe 
 

 Don chéad uair i PGSS 2022, tuairisceofar ar chláir folláine i rannóg ar 
leith den PGSS, agus bainfidh sé seo le scoláirí a chríochnaigh an 3ú 
bliain sa scoilbhliain 2021/2022. 

 Éascófar tuairisciú ar ghnóthachtáil na scoláirí i ngearrchúrsaí OSSP, 
OSPS agus Corpoideachas trí úsáid a bhaint as tuairiscíní atá forbartha 
cheana féin agus ina bhfuil teanga chuí na foghlama in úsáid. 

 Toisc srianta teicniúla, ní féidir tuairiscíní ábhair do shean-shiollabais an 
Teastais Shóisearaigh a léiriú i rannóg Folláine an PGSS 2022. Mar 
thoradh air sin, beidh ar scoileanna a chuir siollabais OSSP, OSPS 
agus/nó Corpoideachas an Teastais Shóisearaigh ar fáil do scoláirí 
gnóthachtálacha a scoláirí sna réimsí foghlama seo a léiriú tríd an 
mbosca téacs saor dar teideal ‘Réimsí Eile den Fholláine’. Tá téacs 
molta forbartha agus curtha ar fáil do scoileanna chuige seo. Ní 
chuireann sé seo isteach ar scoláirí a rinne staidéar ar ghearrchúrsaí na 
Sraithe Sóisearaí. 

 Tá tuilleadh sonraí maidir le tuairisciú folláine, an téacs atá molta thuas 
san áireamh, ar fáil sa litir a seoladh chuig Príomhoidí scoile, ar 25 
Bealtaine 2022, ag déanamh cur síos ar shocruithe don tuairisciú ar 
réimsí foghlama folláine sa PGSS do 2022. 

 Osclófar próiseas táirgthe an PGSS chomh luath agus is féidir san 
Athbhliain. Eiseofar tuilleadh faisnéise maidir leis an bpróiseas táirgthe 
ag an am sin mar aon le Lámhleabhar PGSS na bliana seo. 

Athbhreithniú Leanúnach ar Chur i bhFeidhm na Sraithe Sóisearaí  
 

 Tá an CNCM i mbun athbhreithnithe luath-achtaithe ar chur i bhfeidhm 

sonraíochtaí na Sraithe Sóisearaí i roinnt réimsí ábhar. 

 Tá Ollscoil Luimnigh coimisiúnaithe ag an CNCM chun staidéar taighde a 

dhéanamh - Iniúchadh ar fheidhmiú agus ar thionchar an Chreata don tSraith 

Shóisearach in iar-bhunscoileanna.  

 Foilsíodh an chéad tuarascáil ón staidéar fadaimseartha seo i mí Dheireadh 
Fómhair 2022. 

 Tá sé i gceist go leanfaidh an taighde seo, a thosaigh ag deireadh 2020, go 
dtí 2024. 

 Tá sé mar aidhm ag an dá athbhreithniú tuairimí scoláirí, múinteoirí agus 
páirtithe leasmhara a ghabháil chun léargais agus foghlaim a sholáthar a 
bheidh mar bhonn eolais do chur i bhfeidhm leanúnach an Chreata don 
tSraith Shóisearach. 

 

Eisithe ag: An Rannóg Beartas Churaclam agus Measúnacht  

Dáta Eisithe: 20 Nollaig 2022 

 


